ՀԻՄՆԱՎՈՐՈՒՄ
«Հայաստանի Հանրապետության քրեական օրենսգրքում փոփոխություններ և լրացումներ կատարելու մասին» և «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ և լրացումներ կատարելու մասին» ՀՀ օրենքների նախագծերի վերաբերյալ
1. Ընթացիկ իրավիճակը և իրավական ակտի ընդունման անհրաժեշտությունը

Թմրամիջոցների, հոգեմետ նյութերի, դրանց պրեկուրսորների նոր տեսակներ ի հայտ գալու հանգամանքով պայմանավորված՝ ՀՀ ոստիկանության կողմից յուրաքանչյուր տարի նախապատրաստվում և ՀՀ կառավարության քննարկմանն են ներկայացվում ՀՀ քրեական օրենսգրքի և Վարչական իրավախախտումների վերաբերյալ ՀՀ օրենսգրքի հավելվածներում փոփոխություններ կամ լրացումներ նախատեսող՝ մեկից ավելի նախագծեր, որոնց սահմանված կարգով շրջանառությունից մինչև ընդունումն ընկած ժամանակային տևողությունը լուրջ խնդիրներ է առաջացնում թմրամիջոցների, հոգեմետ նյութերի, դրանց պրեկուրսորների նոր տեսակների ապօրինի շրջանառությունը կանխարգելելու իմաստով:

Նշված հանգամանքով պայմանավորված՝ մշտապես գործող նախարարական պետաիրավական կոմիտեի 2015 թվականի ապրիլի 2-ի նիստում ՀՀ ոստիկանությանը հանձնարարվեց ուսումնասիրել միջազգային փորձը և քննարկել թմրամիջոցների և հոգեմետ նյութերի չափերը ենթաօրենսդրական ակտով սահմանելու հարցը:

Հարցի քննարկման նպատակով ՀՀ կառավարությունում 2015թ. ապրիլի 28-ին անցկացվեց խորհրդակցություն՝ ՀՀ կառավարության աշխատակազմի, ՀՀ ոստիկանության, ՀՀ ազգային անվտանգության ծառայության, ՀՀ արդարադատության և առողջապահության նախարարությունների ներկայացուցիչների մասնակցությամբ:

Խորհրդակցության ընթացքում քննարկվեց և հավանության արժանացավ թմրամիջոցների և հոգեմետ (հոգեներգործուն) նյութերի մանր, զգալի, խոշոր և առանձնապես խոշոր չափերը ենթաօրենսդրական ակտով սահմանելու հարցը, ինչի կապակցությամբ էլ ՀՀ ոստիկանության կողմից նախապատրաստվեցին «ՀՀ քրեական օրենսգրքում փոփոխություններ և լրացումներ կատարելու մասին» և «Վարչական իրավախախտումների վերաբերյալ ՀՀ օրենսգրքում փոփոխություններ և լրացումներ կատարելու մասին» ՀՀ օրենքների նախագծեր, որոնցով նախատեսվում էր ուժը կորցրած ճանաչել թմրամիջոցների և հոգեմետ (հոգեներգործուն) նյութերի, դրանց պրեկուրսորների, թունավոր նյութերի, խիստ ներգործող նյութերի, մշակումն արգելված թմրամիջոցներ, հոգեմետ (հոգեներգործուն), խիստ ներգործող կամ թունավոր նյութեր պարունակող բույսերի մանր, զգալի, խոշոր և առանձնապես խոշոր չափերը սահմանող համապատասխան հավելվածները և դրանք սահմանել ՀՀ կառավարության որոշմամբ:

Նախագծերը սահմանված կարգով համաձայնեցվեցին շահագրգիռ պետական մարմինների հետ, դրվեցին հանրային քննարկումների, ուղարկվեցին կարգավորման ազդեցության գնահատման և պետական-իրավական փորձաքննության: 

Ստացված առաջարկությունների հիման վրա նախագծերը լրամշակվեցին և ուղարկվեցին ՀՀ Նախագահի աշխատակազմ` կարծիքի: 

ՀՀ Նախագահի աշխատակազմից 07.08.2015թ. ստացված եզրակացության համաձայն` նախագծերով նախատեսված կարգավորումները խնդրահարույց էին տվյալ պահին գործող 2005 թվականի խմբագրությամբ ՀՀ Սահմանադրության 83.5-րդ հոդվածի 6-րդ կետի տեսանկյունից, համաձայն որի «Բացառապես Հայաստանի Հանրապետության օրենքներով են սահմանվում ` … քրեական, վարչական, տնտեսական (գույքային), կարգապահական պատասխանատվության ենթարկելու դեպքերը, կարգը, պայմանները, քրեական պատիժների իրականացման կարգը, դատական և վարչական ակտերի հարկադիր կատարման կարգը, փաստաբանների կարգավիճակը և լիազորությունները»:
Եզրակացությունում նշված էր, որ թմրամիջոցների և այլ նյութերի (զգալի, խոշոր և առանձնապես խոշոր) չափերը հանդիսանում են քրեական պատասխանատվության պարտադիր պայմաններից մեկը, քանի որ այդ հանցագործությունների պարագայում թմրամիջոցների և այլ նյութերի չափերով է պայմանավորված, թե անձը կենթարկվի քրեական, վարչական պատասխանատվության, թե ընդհանրապես որևէ պատասխանատվության չի ենթարկվի:
Որպես խնդրի լուծում ՀՀ Նախագահի աշխատակազմի կողմից առաջարկվեց օրենքում սահմանել թմրամիջոցների (և այլ նյութերի) չափերին վերաբերող չափանիշներ, որոնցով պայմանավորված կլինի այն հանգամանքը, թե կոնկրետ տեսակի թմրամիջոցի կոնկրետ չափաքանակը մանր է, թե` զգալի, խոշոր կամ առանձնապես խոշոր: Այդ չափանիշներից ելնելով` ՀՀ կառավարությունը կսահմանի թմրամիջոցների կոնկրետ չափաքանակները:
Նախագծերը ՀՀ Նախագահի աշխատակազմից ստացված առաջարկության համատեքստում լրամշակելու նպատակով ՀՀ ոստիկանությունում կազմակերպվեց աշխատանքային քննարկում ՀՀ ոստիկանության փորձաքրեագետների և ՀՀ առողջապահության նախարարության ներկայացուցչի մասնակցությամբ: Քննարկման արդյունքում որոշվեց օրենսգրքերում սահմանել թմրամիջոցների չափերը որոշող չափորոշիչներ: 
Մասնավորապես, թմրամիջոցների, հոգեմետ (հոգեներգործուն) նյութերի, խիստ ներգործող նյութերի, մշակումն արգելված` թմրամիջոցներ, հոգեմետ (հոգեներգործուն) նյութեր, խիստ ներգործող կամ թունավոր նյութեր պարունակող բույսերի կոնկրետ չափերը որոշելու համար որպես չափորոշիչներ նշվեցին անսովոր գործածողի օրգանիզմի վրա վերը թվարկված նյութերի թեթև, միջին, ծանր և առանձնապես ծանր հոգեներգործուն և թունավոր ազդեցության աստիճանները:
Թմրամիջոցների և հոգեմետ (հոգեներգործուն) նյութերի պրեկուրսորների կոնկրետ չափերը որոշելու համար որպես չափորոշիչներ նախատեսվեցին դրանցով պատրաստվող թմրամիջոցների և հոգեմետ (հոգեներգործուն) նյութերի չափերը:
Լրամշակված նախագծերը համաձայնեցվեցին շահագրգիռ մարմինների հետ և ուղարկվեցին ՀՀ կառավարության քննարկմանը:
Նախագծի վերաբերյալ ՀՀ վարչապետի 28.04.2016թ. թիվ 02/16.8/5836-16 հանձնարարականով ստացվեց ՀՀ կառավարության աշխատակազմի իրավաբանական վարչության եզրակացությունը, ինչի հիման վրա լրամշակվեց շրջանառված նախագիծը և ՀՀ վարչապետի 21.06.2016թ. թիվ 02/16.8/8973-16 հանձնարարականի կատարումն ապահովելու նպատակով մեկ անգամ ևս ուղարկվեց շահագրգիռ մարմինների համաձայնեցմանը, կարգավորման ազդեցության գնահատման և պետական իրավական փորձաքննության:
Ստացված առաջարկությունների հիման վրա լրամշակված նախագիծը քննարկվել է ՀՀ առողջապահության նախարարության նարկոլոգիական հանրապետական կենտրոնի տնօրենի հետ: Քննարկումների արդյունքում պարզ դարձավ, որ որ օրգանիզմի վրա ունեցած հոգեներգործության չափորոշիչով հնարավոր չէ որոշել խիստ ներգործող նյութերի խոշոր չափերը, թմրամիջոցների և հոգեմետ (հոգեներգործուն) նյութերի պրեկուրսորների խոշոր և առանձնապես խոշոր չափերը, մշակումն արգելված՝ թմրամիջոցներ, հոգեմետ (հոգեներգործուն), խիստ ներգործող և թունավոր նյութեր պարունակող բույսերի մանր, զգալի, խոշոր և առանձնապես խոշոր չափերը: 

Մասնագիտական պնդումների հիման վրա նախագծերում կատարվել են համապատասխան փոփոխություններ: Մասնավորապես, հոգեներգործության չափանիշը օգտագործվելու է թմրամիջոցների և հոգեմետ (հոգեներգործուն) նյութերի չափերը որոշելու նպատակով: 
2. Առաջարկվող կարգավորման բնույթը

Լրամշակման արդյունքում նախագծերում նոր մոտեցում է ցուցաբերվել թմրամիջոցների և հոգեմետ (հոգեներգործուն) նյութերի չափերը որոշելու հարցում: Մասնավորապես, Վարչական իրավախախտումների վերաբերյալ ՀՀ օրենսգրքում փոփոխություններ և լրացումներ նախատեսող նախագծում ամրագրվել է, որ թմրամիջոցների և հոգեմետ (հոգեներգործուն) նյութերի մանր չափեր են համարվում անսովոր գործածողի, այսինքն` թմրամիջոցներ, հոգեմետ (հոգեներգործուն), ինչպես նաև խիստ ներգործող նյութեր չգործածող, 18 տարին լրացած և գործնականում առողջ անձի օրգանիզմի վրա հոգեներգործուն ազդեցություն թողնելու համար բավարար թմրամիջոցների և հոգեմետ (հոգեներգործուն) նյութերի նվազագույն չափերից մինչև դրանց 5-ապատիկը ներառող չափերը:
Զգալի, խոշոր և առանձնապես խոշոր չափեր են համարվում թմրամիջոցների և հոգեմետ (հոգեներգործուն) նյութերի մանր չափերի նվազագույն շեմի համապատասխանաբար 5-ապատիկից մինչև 25-ապատիկը ներառող, 25-ապատիկից մինչև 125-ապատիկը ներառող և 125-ապատիկը գերազանցող չափերը: 
Նշված մոտեցումը նախագծերում ամրագրելու համար հիմք են հանդիսացել ՀՀ կառավարության կողմից տրամադրված միջազգային փորձի ուսումնասիրության վերաբերյալ նյութերը, մասնավորապես Հունգարիայի քրեական օրենսգրքի համապատասխան հոդվածների վերլուծությունը և փորձագետների հետ քննարկումների արդյունքները:
Բացի այդ, նախագծով ՀՀ քրեական օրենսգրքի 273-րդ հոդվածի վերնագրից և տեքստից հանվել է «ապօրինի» բառը, ինչպես նաև նույն հոդվածի վերնագրում և տեքստում «Մշակումն արգելված`» բառերը փոխարինվել են «Շրջանառությունն արգելված`» բառերով:  
«Թմրամիջոցների և հոգեմետ (հոգեներգործուն) նյութերի մասին» ՀՀ օրենքի 3-րդ հոդվածի համաձայն` թմրամիջոցների, հոգեմետ (հոգեներգործուն) նյութերի և դրանց պրեկուրսորների շրջանառություն ասելով` պետք է հասկանալ նշված նյութերի մշակումը, արտադրությունը, պատրաստումը, վերամշակումը, մեծածախ առևտուրը, տեղափոխումը, պահումը, բացթողումը, իրացումը, ձեռքբերումը, օգտագործումը, առաքումը, բաշխումը, արտահանումը, ներմուծումը և ոչնչացումը: Ըստ այդմ էլ` օրենքում տրված առանձին կարգավորումները վերաբերում են թմրամիջոցների շրջանառության` բացառապես նշված ձևերի հետ կապված իրավահարաբերություններին: 

Վերոշարադրյալից բխում է, որ օրենքը, սահմանելով և այս կամ այն չափով կանոնակարգելով թմրամիջոցների (օրենքի 3-րդ հոդվածի համաձայն` թմրամիջոցներ ասելով` պետք է հասկանալ նաև այդպիսիք պարունակող բույսերը) շրջանառության ձևերը, դրանց շարքում, սակայն, չի ներառել թմրամիջոցներ և այլ նյութեր պարունակող բույսեր ցանելը կամ աճեցնելը: Առկա խմբագրությամբ հոդվածի բովանդակությունից բխում է, որ գոյություն ունի օրենսդրական բաց, որը հանգեցրել է ՀՀ քրեական օրենսգրքի 273-րդ հոդվածով իրականացվող քրեական հետապնդումների դադարեցումների:

Նկատի ունենալով այն հանգամանքը, որ թմրամիջոցներ և այլ նյութեր պարունակող բույսեր ցանելը կամ աճեցնելը թմրամիջոցների, հոգեմետ (հոգեներգործուն) նյութերի և դրանց պրեկուրսորների շրջանառության տեսակ չէ, ինչպես նաև հիմք ընդունելով Վճռաբեկ դատարանի ԱՎԴ/0002/01/14 որոշմամբ արտահայտված իրավական դիրքորոշումները` ՀՀ քրեական օրենսգրքի 273-րդ հոդվածի վերնագրից և տեքստից նախագծով նախատեսվում է հանել «ապօրինի» բառը, ինչպես նաև նույն հոդվածի վերնագրում և տեքստում «Մշակումն արգելված`» բառերը փոխարինել «Շրջանառությունն արգելված`» բառերով՝ հոդվածը համապատասխանեցնելով «Թմրամիջոցների և հոգեմետ (հոգեներգործուն) նյութերի մասին» ՀՀ օրենքի 4-րդ հոդվածի 2-րդ մասի 1-ին կետի դրույթներին:

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագծերը նախապատրաստվել են ՀՀ ոստիկանության Իրավաբանական վարչության կողմից` Կազմակերպված հանցավորության դեմ պայքարի գլխավոր վարչության և Փորձաքրեագիտական վարչության հետ համատեղ:

4. Ակնկալվող արդյունքը

Օրինագծերի ընդունմամբ ՀՀ քրեական օրենսգրքում և Վարչական իրավախախտումների վերաբերյալ Հայաստանի Հանրապետության օրենսգրքում կսահմանվեն թմրամիջոցների և հոգեմետ (հոգեներգործուն) նյութերի չափերը որոշելու չափորոշիչները, թմրամիջոցների և հոգեմետ (հոգեներգործուն) նյութերի մանր չափերի հասկացությունը, թմրամիջոցների, հոգեմետ (հոգեներգործուն) նյութերի չափերը, շրջանառությունն արգելված` թմրամիջոցներ, հոգեմետ (հոգեներգործուն), խիստ ներգործող կամ թունավոր նյութեր պարունակող բույսերի ցանկը, դրանց չափերը, թունավոր նյութերի ցանկը, խիստ ներգործող նյութերի ցանկը և դրանց չափերը, պրեկուրսորների չափերը սահմանելու` ՀՀ կառավարության լիազորությունը:
ՀՀ ՈՍՏԻԿԱՆՈՒԹՅՈՒՆ
